Carta publicada no Diario de Pontevedra o venres 28 de marzo de 2008
Sr. Director do Diario de Pontevedra:

Somos uns nenos e nenas de 12/13 anos que vivimos en Pontevedra e aproveitamos esta oportunidade para falarmos de algo que nos gusta. Mandámoslle esta carta porque nos gustaría que nola publicasen nalgunha sección do seu xornal. 
-O instituto Sánchez Cantón está moi ben, é bastante guai. O que máis nos gusta é a cafetería porque venden bocadillos deliciosos. E tamén a Biblioteca: podes ler libros ou levalos para a casa, acabar os deberes no recreo, xogar ao xadrez, buscar información en internet. Estar en 1º da ESO é moi difícil porque custa moito adaptarse, ao principio do curso estabamos moi nerviosos pero agora apenas nos sorprendemos. Ademais habería que gastar máis na mellora dos colexios, a xente maniféstase pedindo mellores estradas, beirarrúas, AVE e ninguén protesta polos colexios.
-O que máis lemos é a sección de deportes, está dedicada a maior parte ao fútbol e case nunca se di nada sobre natación, tríatlon, piragüismo, waterpolo, vela, surf. O balonmán é un deporte moi divertido, necesita moita práctica. Necesitamos axudas pois aquí en Pontevedra hai moita afección pero quítanse as ganas de todo, en Vigo hai un montón de equipos na liga desde alevíns ata o máis alto das categorías, en Lalín igual. Na ximnasia artística de Pontevedra adéstrase  nunhas condicións deplorables con pouco material e sen medios protectores.

No fútbol base as instalacións son penosas: duchas en mal funcionamento, luces rotas, servizos noxentos. O campo da Xunqueira é o peor da provincia, só hai un sintético e os de terra están moi mal. Menos mal que agora están en obras para facer novas instalacións. Ademais para o ano 2009 ten que haber todos os campos de herba artificial ou natural.
Nas motos esperamos ter un grande espectáculo ao longo do ano con tantos talentos no asfalto: Toni Elías, Carlos Checa, Jorge Lorenzo...

-Canto aos pasatempos, os xeroglíficos deberían ser máis fáciles e os sudokus máis difíciles.
-Aos rapaces da nosa idade preocúpanos un chisco o cambio climático. Hai que tomar medidas  drásticas co da contaminación medioambiental: facer máis vehículos que contaminen menos, pechar algunha empresa, reciclar máis e reutilizar e reducir o consumo da auga, poderíase esgotar a auga potable.
-O que non nos gusta da televisión son os programas de cotilleo e a vida de famosos que poñen polas tardes poñas na cadea que poñas. Non podemos ver as series enteiras porque empezan tarde e duran ata as doce ou a unha da mañá.

-Pontevedra é moi bonita, coma Galicia, e estamos moi orgullosos de ser de aquí, aínda que tiñan que cambiar algunhas cousas. As rúas sempre están en obras e isto chega a provocar grandes atascos. A cidade peatonal é un bo lugar para as persoas que lles gusta pasear, pero transitar en coche é unha odisea; os que temos que atravesar a ponte da Barca temos que aguantar todas as mañás caravana. Tamén felicitar ao concello polo paseo dos Gafos, a ver canto dura así. Pontevedra ten moitas esculturas importantes, unha cidade pequena e alegre. Pero para saír os rapaces non temos moita variedade de sitios públicos para poder xogar.

En conclusión, a cidade de Pontevedra non está nada mal, pero, por favor, vostede que en tantas ocasións está preto dos gobernantes desta cidade, dígalles que os nenos tamén existimos aínda que non votemos. Esperamos que a carta sirva de algo, que lles guste a todos os lectores e quedamos moi agradecidos por deixala poñer no Diario dando a nosa opinión.
Moi agradecidos, todo o alumnado de 1º ESO A do Sánchez Cantón
Pontevedra a 26 de marzo de 2008

